
Arbudabhagavati Stotram

అర్బుదాభగవతీస్తోత్రమ్

శ్యామాం దినాద్యయజనేరుణ-పద్మరాగాం
దేవీం ప్రదోషసమయే  చ హిరణ్యవర్ణామ్  ।

సంవిత్ప్రభాం సకలమూర్తిషు నిర్వికల్పాం
తామర్బుదాం భగవతీం ప్రణతోఽస్మి  భక్త్యా ॥ ౧॥

సౌమ్యాం సదా హృది సతాం లలితస్వరూపాం
క్రూరాం  చ దుష్టమనసాం  ధృతఘోరరూపామ్ ।

శూలాసిపాత్ర -ఫణిపాశకరాం పరామ్బాం
తామర్బుదాం భగవతీం ప్రణతోఽస్మి  భక్త్యా ॥౨॥

బ్రహ్మాదిపఞ్చ -సమలఙ్కృత -మఞ్చ-మధ్యాం
జ్ఞానక్రియాబలవతీం   జనితాణ్డకోటిమ్  ।

కైవల్యధామఫల -ధారణ-కల్పవల్లీం
తామర్బుదాం భగవతీం ప్రణతోఽస్మి  భక్త్యా ॥ ౩॥

సిద్ధాం  వశిష్ఠభృగుగౌతమ -సిద్ధిదాత్రీం 
నిత్యాచలేశ్వర-నిరీక్షణచఞ్చలాక్షీమ్ ।

సింహాధిరూఢసుముఖీం శశిఖణ్డమౌలిం
తామర్బుదాం భగవతీం ప్రణతోఽస్మి  భక్త్యా ॥ ౪॥

వాత్సల్యసారపరిపూర్ణ -విశాలనేత్రాం
యోగీశసేవిత-కులామృతవృష్టిరూపామ్  ।

షట్పద్మకాననచరాం ప్రణవ -ద్విరేఫాం
తామర్బుదాం భగవతీం ప్రణతోఽస్మి  భక్త్యా ॥ ౫॥

శ్రీమద్  యతీన్ద్ర -పరిభావిత-బ్రహ్మరూపాం
గుహ్యోపదేశకుశలాం గిరిగర్భవిష్టామ్  ।

శ్రుత్యన్తగీతవిభవాం   విరతిప్రహృష్టాం 
తామర్బుదాం భగవతీం ప్రణతోఽస్మి  భక్త్యా ॥౬॥

అర్బుదామ్బాం పదామ్భోజం యః స్మరేన్ నియమాన్వితః ।
అనేన శ్లోకషట్కేన  భవేద్దేవీప్రసాదభాగ్   ॥

అర్బుదాభగవతీస్తోత్రమ్

ఇతి శ్రీఈశ్వరనన్దగిరివిరచితం 
అర్బుదాభగవతీస్తోత్రం  సమ్పూర్ణమ్  ।

